BO, PT, Dbn. WH
Openbaring 5 Opstanding

Donderdagaand het ons gehoor van Jesus se eerste oorwinning, naamlik oor sy menslike vrees vir wat op die Vrydag voorgelê het.
>>KLIK<< 
Vanoggend wil ons praat oor Jesus se oorwinning oor die dood, oor sy mag en krag.
Van Lam na Leeu!
Of so sou `n mens dink dat die tema van hierdie preek moet wees, omdat dit gaan oor Jesus se oorwinning en dit wat na die graf gebeur het.
Maar kom ons luister eers na ons teks. 
>>KLIK<<
Lees Openbaring 5

Die agtergrond van Openbaring 5 is dat Johannes in ŉ visioen deur die Heilige Gees meegevoer is om neer te skryf wat in die toekoms sou gebeur.
In die eerste hoofstukke skryf hy die woorde van die Here Jesus aan sy kerk neer.
Hy besef dat die situasie van God se kinders maar droewig lyk.
Meestal vergeet hulle van die Here en selfs die meer godsdienstiges doen nie die volle wil van die Here nie.
Hy word dan verder meegevoer en sien `n gesig van God se troonkamer.
God die Vader sit op die troon, en voor Hom is die hele skepping, die hemel en die kerk verteenwoordig.
>>KLIK<< Die Vader hou `n boekrol in sy hand. Die betekenis is waarskynlik iets soos `n titel-akte, of `n brief van eienaarskap, `n kontrak.
In hierdie boekrol is alles geskryf wat ooit gebeur het, en ook sou gebeur.
	Die boek van toekoms en verlede. >>KLIK<<
Dit is met 7 seëls toegemaak, wat wys dat wat binne is nie sommer deur enige een oopgemaak kon word nie.
Dit bevat die geheimenisse van God, dinge wat net Hy weet.
		Net iemand wat volmaak kwalifiseer kan hierdie 7 seëls oopmaak!
Nou word daar gesoek: wie sal dit kan oopmaak?
As niemand gekry word in die hemel of op die aarde of onder die aarde nie, bars Johannes daar voor die Vader in trane uit.
Want dit beteken dat die reddingsgebeure nie kan aangaan nie, dit gaan nie tot `n punt kom nie, alles gaan maar net so in die lug hang. 
God se koninkryk gaan nie in al sy glorie kom nie!
God se kinders gaan nie verheerlik word nie, hulle gaan nou nie vir ewig in God se teenwoordigheid kan leef nie.
Ook ek en jy sou maar net kon huil as daar so `n moontlikheid sou wees.
Dink daaraan......., alles verniet. Geen hoop nie.....

Maar dan tree `n dienskneg van die kerk van die Here na vore: iemand wat weet waar die redding vandaan sou kom, iemand wat sy oë nie van sy Verlosser afgehaal het nie, `n ouderling.
“Moenie huil nie. Kyk, die Leeu uit die stam van Juda, die Afstammeling van Dawid, het die oorwinning behaal en kan die boek met die sewe seëls oopmaak.”
Soos dit sy roeping is, gebruik die ouderling die Woord van God om Johannes te herinner aan die geskiedenis, en dat God toe al beloof het dat `n sterk een uit sy volk sal kom om hulle te verlos.
Kyk die Leeu!
>>KLIK<< Die Leeu van Juda was `n algemene term wat gebruik is vir die Messias, die Gesalfde, die Een wat gekies is om te kom.
Om sy mag en gesag te bevestig gebruik die ouderling ook die titel ‘Afstammeling van Dawid’.
`n Gesagvolle persoon wat oorlog kan voer, en van wie hierdie ouderling sê: hy het reeds die oorwinning behaal!
	Hy mag die boekrol met die sewe seëls oopmaak.

Die taalgebruik is aangrypend, vol verwondering en onwillekeurig draai Johannes na die troon om die Leeu te sien......
Maar wat hy sien is in sterk kontras met wat die ouderling gesê het.
	In plaas van `n leeu sien hy, ........ >>KLIK>> `n Lam.
Hoe nou?
	Stuur God die Vader `n Lam om `n Leeu se werk te doen?
		Wie sou jy eerder wou sien?
Soos die Jode sou ons sekerlik eerder `n leeu wou sien, een wat met krag en mag ons omstandighede kan verander.
>>KLIK<<

Maar God die Vader stuur `n Lam, want die Lam is die Leeu.
	Hierdie Lam is die een wat geslag is.
		Johannes kan Sy wonde sien, Hy dra dit aan sy lyf.
			Hy is nie meer dood nie, Hy lewe!
Wat Johannes beskryf is `n vreemde prentjie om op te roep.
Sewe horings – volmaakte krag = Almagtig
Sewe oë – volmaakte kennis = Alwetend: Hy ken elkeen vir wie Hy geslag is, Hy ken dus ook die inhoud van hierdie boek, Hy weet wat nou sal gebeur, en hoekom Hy die merke van die verskriklike lyding dra.
Hy het oorwin, Hy leef, Hy is Almagtig, Alwetend en kan die boek oopmaak – die boek wat nou verder vertel hoe God se Koninkryk sal kom!

Maar nou wil ek julle eers weer terug vat na die graf.
Nadat Jesus ongeveer 6 ure lank aan die kruis gehang het, roep Hy uit: dit is volbring/dit is betaal, en Hy gee Homself oor en sterf.
		Josef van Arimatea begrawe Hom dan in `n uitgekapte rotsgraf.
Luister saam met my na Matt. 27:62-oor hoe anders as Jesus se vriende, die vyand al sy woorde onthou het. >>KLIK<<
62﻿Die volgende dag, die dag na die Vrydag, het die priesterhoofde en die Fariseërs by Pilatus gekom 63﻿en vir hom gesê: “Meneer, ons onthou dat toe daardie bedrieër nog geleef het, hy gesê het: ‘Na drie dae sal ek uit die dood opgewek word.’    >>KLIK<<
64﻿Gee dan bevel dat die graf drie dae veilig bewaak word, sodat sy dissipels hom nie dalk kom steel en vir die mense vertel: ‘Hy is uit die dood opgewek’ nie. Dan sal die tweede bedrog erger wees as die eerste.”      >>KLIK<<
65﻿Pilatus antwoord hulle: “Hier is vir julle ’n wag; gaan beveilig die graf so goed as julle kan.”
66﻿Hulle het toe gegaan en die graf beveilig deur die klip te verseël en die wag daar te laat bly. 
>>KLIK<< Die graf het `n baie groot en swaar klip voor die ingang gehad.
>>KLIK<< Volgens `n antieke Christelike geskrif, is die graf met sewe klei-seëls verseël om te wys dat die regering enige een verbied om dit oop te maak.
Saam met die wag sou dit dan verseker dat die dissipels nie die Here Jesus se lyk steel en maak asof Hy opgestaan het nie.
Dis hartseer om so daaraan te dink, maar eintlik was die Skrifgeleerdes onnodig slinks en bekommerd, want Jesus se volgelinge het nie soos hulle, Sy woorde onthou of ernstig opgeneem nie.

>>KLIK<< Maar toe die vroue die Sondag na die graf gaan, is die graf oop! 
	Die seëls is gebreek en die engel vra: wat soek julle hier?
		Hy is nie hier nie.
In die Hemel word `n nuwe lied gesing:
>>KLIK<<
9﻿Toe sing hulle ’n nuwe lied:
“U is waardig om die boek te neem en die seëls daarvan oop te maak omdat U geslag is en met u bloed mense vir God losgekoop het uit elke stam en taal en volk en nasie.
10﻿U het hulle ’n koninkryk en priesters vir ons God gemaak en hulle sal oor die aarde regeer.” >>KLIK<<

Met die krag en moed van `n leeu, breek die Lam die seëls van die graf, en daarom ook die seëls van die boekrol, van binne!
	Hy neem eienaarskap van die verlede en die toekoms.
Niks is meer onseker nie, want al is Hy geslag, het Hy oorwin.

En ons dan?
Ons juig saam met die hele skepping, saam met die hemelwesens, saam met die kerk van alle tye: die Lam wat geslag is, is waardig om die mag en rykdom, die wysheid en sterkte, die eer, heerlikheid en lof te ontvang!
Broer en suster – as ons dink aan die Paasgebeure dink ons intensief aan Jesus se lyding, aan die intense pyn wat Hy gewillig vir ons deurgemaak het.
	Ons dink aan kruis en graf.
		Maar ons moet ook aan die Koninkryk van God dink!
			Elke dag, elke oomblik, ook vir die sekerheid van die toekoms!
Want Jesus het eienaarskap van alles gevat.
	Ons is deel van sy koninkryk, wat elke oomblik `n realiteit is.
		Moet dit nie vergeet nie!
Ons word ons saam met die hele skepping opgeroep om `n nuwe lied te sing.
	Laat ons lewe `n danklied wees – 
>>KLIK<< Want die Leeu van Juda is die Lam van God.
So lief het God my, dat Hy sy seun, die Leeu, `n Lam laat word het.
	Hierdie wysheid is onsin vir die wêreld!
		Maar ware wysheid begin met die dien van die Here.
	Leef in hierdie liefde en wysheid.
Hy leef, daarom leef ek! Leef ŉ opstandingslewe!
Amen.



